
	 ГУЧИН ЖИЛИЙН ТЭРТЭЭ

	“Улсын хэвлэлийн газар” Улаанбаатар хотноо 1974 онд эрхлэн хэвлүүлсэн “Д. Цэвэгмид: ЗОХИОЛУУД” номоос авч 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУЧИН ЖИЛИЙН ТЭРТЭЭ

	 

	1. Нээн үзвэл

	Утсан харилцуурыг тавиад үзгээ авч амжаагүй байтал бас л утас хангинана. Ажлын өдөр дуустал хэдэн арав дахин энэ утас дуугарна. Утсаар хүсэлт ч тавина. Тушаал ч бууна, дуудлага ч сонсогдоно. Утасны энэ олон жингэнэлтийн нэгэнд уран зохиолчдын 40 жилийн ойгоор нийтлэх номд дуртгал бич гэсэн даалгавар ирэв.

	Үүнээс болж, би хэзээ, яагаад зохиол бичиж эхэлсэн бэ? гэдэг төвөгтэй асуултад тулгарч өнгөрснийг санан ядан гэртээ ирээд номынхоо шүүгээний ёроолд он жилээр хэвтсэн жижигхэн цагаан ууттай тэмдэглэлийн дэвтэр, үнэмлэх, гар бичмэл зэрэг зүйлүүдийг нээн үзвэл уран зохиол бичиж эхэлсэнтэй холбогдол бүхий, голдуу гучаад оны үеийн нэлээд материал олдов. Түүний дотор анх багш болж байсан үеийн тэмдэглэл, уран зохиолчдын бүлгэмд явж байх үедээ бичиж байсан шүлэг, өгүүллэгийн эх, 1934 оны 11 дүгээр сарын 22-ны өдрөөр өдөрлөж дарга Буяннэмэх, нарийн бичгийн дарга Нацагдорж нарын гарын үсэгтэйгээр надад олгосон Монголын үндэсний хувьсгалын уран зохиолчдын холбооны гишүүний 14 дүгээр батлах бичиг, Ардын Сайд нарын Зөвлөлийн дэргэдэх уран сайхны улс төрийн зөвлөлөөс «Хувьсгалын 15 жилийн ойн их баяраар явуулсан уран зохиол яруу найруулгын анхдугаар их уралдаанд өөрийн авьяас чадвараа гарган онцсайн яруу найруулга бүхий зохиолыг бичиж тус уралдаанд тэргүүн зэрэгт шалгарсан тул... Ардын уран зохиолч цолыг шагнан олгов» гэсэн Буяннэмэхийн гарын үсэгтэй үнэмлэх мэтийн нэлээд тооны баримт бичгүүд байв. Эдгээр баримт бичгүүд, тэмдэглэлийн дэвтрүүдийн цагийн урсгалд өнцөг нь мөлөгдөж өнгө нь шарласан хуудаснуудыг эргүүлж залуугаа санан баяслаа. Өнгөрснийг бодон дурслаа.

	 

	2. Нэхэн санавал

	Тэр цагаас хойш олон дахин яргуй товчилж, олон дахин ногоо хагдарчээ. 

	Одоо нэхэн санавал: Нийслэл хотын чулуурхаг их чөлөөний (Одоогийн Сүхбаатарын талбай) энхэл тонхол газруудын аль наран ээх энгэрээр ов тов ногоо соёолж эхэлсэн нэгэн дулаан өдөр захирал багш бидний хэдэн сурагчдыг дуудан “Шинэ сургуулиудад багш нар шаардагдаж та нарыг урьдчилан төгсгөх болов. Одоо Гэгээрүүлэх Явдлын Яаманд очих хэрэгтэй” гэв.

	Би 1930 оны 3 дугаар сарын 26-нд Багшийн сургуулийн сурагчийн ширээг орхиж Улаанбаатар хотод шинээр нээгдэж байсан хар бологсдын бэлтгэл сургуулийн багшаар томилогдож билээ. Тэгээд мөнхүү сургуулийн хашаа дахь жижигхэн дөрвөлжин байшинд очиж суулаа. Тэнд цугларч буй сурагчдаас эхлэн галч, тогооч, аж ахуйн эрхлэгч хүртэл хөгшин залуугүй хэн бүхэн «Багш аа» гэж дуудаж эхлэв.

	Буурлын гэгээ хэдий нь туссан ахмад хүмүүс «багш аа» гэж дуудахад анхандаа «а» гэж шууд хариулахаас баахан халширдаг байсан боловч цаг мөч өнгөрөх тутам шинэ нэрдээ дасаж «Ядуу лам нарыг сүм хийдийн мунхруулах нөлөөнөөс салгах хэрэгт түмэн бодисын багш чухал үүрэгтэй» хэмээн (залуучуудын 9 дүгээр) үүрийнхээ даргын хэлснийг биелүүлэхээр тэр үеийн Зүүн хүрээний өрлүүдийн (одоо их сургууль байгаа) номон хааны, их Дагинын аймгуудын гудамжаар явж өөрийн үе насны лам нартай уулзан хар болж сургуульд орохыг ятгадаг боллоо.

	Нэг өдөр алтлаг дээвэртэй их дуганд (Одоогийн пионерын ордон байгаа газрын орчимд болов уу) орж явчихлаа. Хэдэн эгнээ жавданд зэрэгцэн суусан лам нарын олонх нь залуучууд байхыг ажиглан зогсож байтал минь адаг суудлын хоёр хувраг ямар нэг юм булаалдан маргалдаж бие биеэ түлхэлцэхийг дуганы үүдэн дэх лам хармагцаа хадаг самбай унжуулсан эрээн модон бэрээгээрээ тэдний нэгний ар нуруу руу ёвчин «дуу» гэж зандраад намайг хялайн харахад нь би гадагш гарч билээ. Удсан ч үгүй хурал завсарлаж тэр хоёр хувраг дуганаас гарч ирээд миний унаж явсан дугуйг хармагцаа «Чи үүнийг хаанаас ав аа вэ?» гэхэд нь «миний шавь хувь мөнгөөрөө ломбардаас авсан юм» гээд цааш нь (хар болбол олз омог ихтэй, наад зах нь 400 төгрөгийн хувь авна. Сургуульд орвол бүр ч сайхан. Хэдхэн сарын дотор монголоор уншдаг, бичдэг болно. Түүнээс гадна олон зүйлийн эрдмийг сурна) гэж миний ярихад тэд дуугүй сонирхсоор сургууль хүртэл очиж билээ. Энэ мэтээр лам нарын байдал, ялангуяа хуврагуудын амьдралтай бага зэрэг танилцсан бөгөөд тэднийг хар болоход тус хүргэх ямар нэгэн өгүүллэг буюу шүлэг бичих юм сан гэх санаа тэр үед надад төрсөн юм. Гэвч чухам ямар утгатай ямар сэдэвтэй, юу бичихээ огт мэдэхгүй байлаа.

	Хар бологсдын бэлтгэл сургуулийн хичээл дээр таван насны хүүхдээс (ахаа дагаж явдаг) эхлэн тавин насны гавж хүртэл суудаг, амьдрал ахуйн өчүүхэн зүйлээс эхлэн агаар тэнгэрийн үзэгдлийг хүртэл асуудаг, өөрсдийн тухай үлгэр домог шиг сонин хачин юм ярьдаг байж билээ. Энд олон аавын хөвүүдтэй танилцаж сонссон зүйл багагүй боловч тэр бүгдийг тодорхой тэмдэглэн авдаггүй байсандаа одоо би харамсаж байна.

	Энэ сургуульд Германд сурч байгаад ирсэн Цэвэг, Доржсүрэн, Цэвээн, Намдаг нар багшилдаг байв. Нөхөр Намдаг бид хоёр нэг бяцхан тасалгаанд суудаг, оройн цагаар ардын цэнгэлдэх хүрээлэн (бөмбөгөр ногоон оройт дугуй байшин)-д очиж жүжигчин Дамдинбазар, Дэлдэн боохой, Ичинхорлоо нарын тоглодог жүжгүүдийг үздэг байлаа.

	Нэгэн удаа нөхөр Намдаг хоёулаа жүжигчин болъё, цэнгэлдэхэд очиж шалгалт өгье, явъя гэхэд нь бага сургуульд байхдаа «Лхасүрэн, Долгор», «Жигдэн ноён» зэрэг жүжгийн хүүхдийн рольд тоглодог, бас туулайн баг өмсөөд «Борхон туулай» шүлгийг тайзан дээрээс уншихад өвгөд хөгшид баясан инээлддэг, эмэг эх минь «Их сайхан боллоо» гэж намайг урамшуулан хөхиүлдэг байсныг санаад жүжигчин болбол чадах ч юу магад гэх бодол төрөгдөж шалгалт өгөөд туршихаар цэнгэлдэх хүрээлэнд очлоо.

	Нөхөр Намдаг тайзан дээр гараад нүдээ ийш тийш эргэлдүүлэн, амаа янз бүрээр мурийлган, гар хуруугаа элдэв маягаар хөдөлгөн, ганхан гунхан алхлахыг нь үзэхдээ «хэцүү шалгалт байдаг юм байна» гэж хирдхийж билээ. Тэр үед Козлов хэмээх багш гуулин хөгжмийн хичээл заадаг байв. Би тэр бүлгэмд суралцаж альт үлээдэг учир долоо хоног бүр цэнгэлдэх хүрээлэнд очдог байв.

	1930 оны намар болов уу? Цэнгэлдэх хүрээлэнгийн нүүр талын дөрвөлжин хэсгийн баруун жигүүрийн нэгэн тасалгаа руу хэдэн хүмүүс орж байв. Таних нэг нөхөр: Эд, уран зохиолын бүлгэмд цугларч байна гэснээс хойш би дайралдсан бүхнээс тэр бүлгэм дахин хэзээ цугларахыг асуун сураглаж явдаг болсон билээ. Уран зохиолчдын бүлгэмийн хичээлд анх миний суухад цөөхөн хүн байсан бөгөөд тэдний дотроос Өөлдийн Чимидийг л таньсан билээ. Тэд тус тусдаа богино шүлэг зохион өндөр дуугаар уншиж, дараа нь уг шүлгийн утга санаа ямар болсныг шүүмжлэн хэлэлцэж байсан нь одоо санаанд тодорхой байна. Тэр жил уран зохиолчдын бүлгэм тогтмол цуглардаггүй байсан юм уу? Аль би хойргошиж хичээл тасалдуулсан юм уу, бодвол хоёр гурваас илүү хичээлд суугаагүй шиг санагдана. Гэвч уран зохиолчдын бүлгэмд орсны ачаар зохиолч нөхдийн уянгат шүлгүүдийг сонссоны үрээр сав л хийвэл цаас харандаа нийлүүлж, элдэв юм эрээчиж суудаг, ийш тийш явахдаа тэмдэглэл хийдэг болсон юм.

	1931 оны 8 дугаар сарын 20-нд Улаанбаатараас гараад 45 дахь хоног дээрээ Дөрвөд аймгийн төв хүрсэн аян замын тэмдэглэлийг нэлээд дэлгэрэнгүй бичиж билээ. Түүнийг одоо сөхөж үзвэл: Зам дагуу үзсэн харсан ой мод, уул ус, амьтныг голчлон тэмдэглэжээ. Мөн хааяа толгой холбон шүлэглэхийг оролдсон хэсэг тохиолдоно.

	Дөрвөд аймгийн төвийн аж ахуйн сургуульд багшлах хугацаандаа «Өнчид» хэмээх нэртэй богинохон жүжиг шүлгээр зохиож билээ. Энэ зохиолдоо хадам харьд богтлогдсон нэг ядуу бүсгүйн зовлонт амьдралыг шүлэглэл өгүүлсэн бөгөөд эцсийн бүлэгт нь тэрхүү бүсгүй харгисын доромжлол, дарлалыг тэсвэрлэн хүлээж чадалгүй эргийн ганц хайлаасанд, эрээн дээсээр боож үхэхийг үзүүлснийг дуучин эмэгтэй Аюуш тайзан дээр дуулж тоглодог сон. Дөрвөд аймгаас 1932 оны намар буцаж ирээд уран зохиолчдын бүлгэмд дахин орж 1935 он хүртэл энэ бүлгэмийн хичээлд тогтмол суусан билээ. Энэ завсар Буяннэмэх, Ц. Дамдинсүрэн, их Нацагдорж, Өөлдийн Чимид, Ядамсүрэн, Ши. Аюуш, Цэрэн-Очир, Ишдорж, Наваан-Юндэн зэрэг зохиолчдыг таних боллоо. Зохиолчдын бүлгэм долоо хоног бүр хичээллэж түүнд суугчид тав, арван минутын дотор шүлэг зохиогоод уншиж хэлэлцүүлдэг байсан юм. Энэхүү бүлгэм дээр зохиогдсон утга уянга сайн зарим шүлгүүдийг радиогоор уншуулдаг байлаа. Нэг удаагийн бүлгэм дээр «Хайран хамар» гэдэг шүлгээ уншсаныг минь сонсоод н. Буяннэмэх “Сайн бичжээ. Гэхдээ ийм зүйлийг далд утгаар бичих хэрэгтэй. Уг утга нь хэтэрхий ил байна” гээд өөрийн гараар зарим засвар оруулсан эх нь одоо надад бий. Ер нь Буяннэмэх шүлэг гэдэг далд утгатай, уянга сайхантай байх ёстой гэж ярьдаг, сайн шүлгийн үлгэр болгож тоть шувууны тухай өөрийн бичсэн шүлгийг үргэлж уншиж өгдөг сөн.

	 

	* * *

	 

	Их Нацагдоржийг нэлээд эрт нүүр таних болсон авч үг солилцож үзээгүй явж байснаа 1934 оны намар эмэгтэй Бадамжав гуайнд уулзаж танилцсан билээ. Их Нацагдорж Бадамжав гуайнд үргэлж ирдэг, удтал ярилцаж суудаг, заримдаа Бадамжав гуайгаар франц хэлний ном уншуулж суудаг сан.

	«Багшийн сургууль» гэдэг дууны үгийг зохиогоод бүлгэмийн хичээл дээр уншихыг минь сонсоод их Нацагдорж толгойгоо дохин «зүгээр» гэж хэлэхэд би ихэд баярлаж билээ. Тэр хичээл дээр их зохиолч монгол дээлтэй сууж байсан бөгөөд дээлийн зах дотроос нь галстук цухуйж байсныг сайн санаж байна.

	Ц. Дамдинсүрэн гуайн «Гологдсон хүүхнийг» 1929 онд уншсан боловч эрдэмтэн зохиолчтой 1932 онд танилцаж зохиол бичих талаар зөвлөгөө авч байснаа тодорхой санаж байна.

	 

	3. Тэмдэглэлийн хуудаснаас

	 

	Одоо надад бичмэлээр хадгалагдаж буй материалын дотор «Туйлаас баярламуй», «Сүх жанжин», «Хэрээний савар», «Өлссөн барс», «Цэлмэг өдөр урамдах буга», «Туул голын тунгалаг усанд биеэ сэрүүцүүлэх зуураа түүний хөвөөнд бас нэгэн гайхамшгийг үзвэй», «Цасан бороо», «Хөгшин хайлаас», «Хуш модон» гэх зэрэг шүлэг өгүүллэгүүд байгаа нь 1932—1935 онуудад уран зохиолчдын бүлгэмийн хичээл дээр сэдэвлэж бичсэн зохиол бололтой. Мөн 1933 онд бичсэн «Зуны эхэн сарын шинийн нэгэн» хэмээх нэлээд хэмжээний уянгын шүлэг бичмэлээр байна. Энэ шүлгийг тэр үед надтай хамт нэг сургуульд багш байсан уран зохиолч Цэрэн-Очир үзэж энд тэнд нь засвар оруулжээ. Нөхөр Цэрэн-Очир сайхан хүн, сайн зохиолч байсан юм. Эдгэхгүй хүнд өвчин туссанаа мэдээд хөдөө гарахынхаа өмнөхөн надад гэрэл зургаа өгөхдөө «Хайраар бүрдсэн чамдаа, хамгийн сүүлчийн үдэш сэтгэл уярахуй мэт уйтгарт салалтын цаг, садан төрлийн хамт автсан өчүүхэн дүрсээ барья. Буулгаврыг нь үзэж, бодитыг нь санаж явах болтугай» гэж бичсэнийг нь одоо хүртэл би нандигнан авч явна, хойшид ч сайн нөхөр, билигт зохиолчийн гэгээн дүр миний сэтгэл зүрхэнд үүрд хадгалагдана.

	 

	* * *

	 

	Баянтүмэний тэмдэглэлийн дэвтэрт Хоролсүрэн (Аэроплан), Жадамба (өнөөдөр), Доожоо (өвөл), Дашдэндэв (Баяр наадам), Дүгэржав (Баянтүмэн хот) Дугаржав (манай улс ба манж японы бодлого), Шагдар (манай улс), Пүрэв (хавар), Дамдинсүрэн (Дорнод хязгаар) гэсэн нэрс байгаа нь 1935—1936 онд Баянтүмэн хотод хичээллэж байсан уран зохиолчдын бүлгэмийн гишүүдийн нэрс, хичээл дээр тэд нарт шүлэг бичүүлэхээр өгч байсан сэдвийн тэмдэглэл болно. Мөн энэ дэвтэрт Баянтүмэнд байгуулагдсан уран зохиолчдын бүлгэмийн хичээл дээр бичсэн бололтой «Эрхт төрийн болд хүрээ ялагдашгүй улаан цэрэг, монгол нутгийн хилийн шугамыг улам улам тодотгоно» гэсэн долоон үгтэй шүлгүүд байгаа нь тохиолдоно. Тэр бүлгэм дээр улс орныг батлан хамгаалах сэдвээр голдуу зохиол, шүлэг бичдэг, түүний аль олигтойг нь н. Буяннэмэхэд явуулдаг байсан юм.

	 

	* * *

	 

	Өнгөрснийг санан ядаж өчүүхэн энэ зүйлийг бичлээ. Хадгалагдаж үлдсэн дутуу ядуу тэмдэглэл, батлах бичиг, үнэмлэх зэргээс үзвэл би нэлээд хэдэн жилийн өмнө уран зохиолчдын холбооны гишүүн болсон юм байна. Энэ хугацаанд өөрийн идэвх чармайлтыг бүрэн дайчилсан бол цөөнгүй хуудас бичих боломжтой байжээ. Гэтэл залхуу хойргын хүлээснээс мултарч чадаагүйн харгайгаар их цаг алджээ гэж одоо амаа барин гэмшиж байна. Цаг алдвал бүтээл алдана. Гагцхүү цуцалтгүй ажиллагаа, тэсвэр тэвчээртэй, зориг хатуужилтай хөдөлмөрийн үрээр бүтээл гарна гэдгийг үзэг нэгтэй залуу нөхдөдөө захья. Эцэст нь бас нэгэн зүйлийг тэмдэглэх нь: Уран зохиолчдын эвлэлийн 40 жилийн ойгоор тохиолдуулан дуртгал бичиж өгөхийг зохиолчдын хороо надаас хүслээ. Би олон дахин шаардуулж байгаад 1936 он хүртэлх учрал явдлын тухай энэ бяцхан зүйлийг бичив.

	Дуртгал бичих гэхэд өнгөрсөн үеийн хамаг юм цөм мартагдсан байлаа. Усны урсгал чулууг элээдгийн адил, цагийн урсгал хүний тархийг мөлөөж, өнгөрсөн учрал явдлаас өчүүхэн хэсэг нь ой ухаанд үлддэг юм байна гэдгийг санан санаж онцлог тохиолдол бүхнийг он, сар, өдрөөр нь тодорхой тэмдэглэж байхыг уран үгсийн бүтээлчид та нөхдөдөө эрхэмлэн захья.

